Հուլիսի ֆլեշմոբի խնդիրների լուծումներ
Առաջին մակարդակ

1․ Արթուրն օրական խմում է 3լ ջուր, իսկ Աշոտը՝  2լ ջուր։ Երկուսը միասին որքա՞ն ջուր կխմեն մեկ շաբաթում։
Նախ սովորողների հետ կխոսենք ամսվա, շաբաթվա օրերի քանակի  մասին, այնուհետև  խնդիրը մի փոքր կփոփոխեմ ջրի փոխարեն օգտագործելով մատիտներ: Երկու սովորողների կտամ որոշակի քանակությամբ մատիտներ և ըստ շաբաթվա օրերի հերթականության սովորողներից մեկը կդնի 3, մյուսը 2 մատիտ և այդպես շարունակ: Արդյունքում կտեսնենք,որ Արթուրի մոտ կլինի 21 մատիտ, իսկ Աշոտի մոտ՝ 14: Վերջում  ընդհանուր կհաշվենք մատիտներն ու կտեսնենք, որ ընդհանուր քանակը 35-ն է:

Սիդոնյա Վիրաբյան

Այս խնդիրը կարող ենք լուծել մի քանի եղանակով:

Առաջին եղանակ.

Արթուրն ու Աշոտը մեկ օրում միասին քանի՞ լիտր ջուր կխմեն: Միասին կխմեն 5 լիտր՝  (3+2): Եթե մեկ օրում միասին կխմեն 5 լիտր ջուր, ապա մեկ շաբաթում՝ յոթ օրում կխմեն 7x 5 = 35 լիտր ջուր:

Երկրորդ եղանակ.

Կհաշվենք, թե յուրաքանչյուրը մեկ շաբաթում քանի՞ լիտր ջուր կխմի: Եթե Արթուրը մեկ օրում խմում է 3 լիտր ջուր, ապա 7 օրում կխմի 7 x 3 =21 լիտր ջուր:

Եթե Աշոտը մեկ օրում խմում է 2 լիտր ջուր, ապա 7 օրում կխմի 7 x 2 =14 լիտր ջուր:

7 օրում միասին կխմեն 21 + 14 =35 լիտր ջուր:

Լրացուցիչ հարցադրումներ՝

Արթուրն Աշոտից օրական քանի՞ լիտր ջուր է շատ խմում, կամ Աշոտը Արթուրից օրական քանի՞ լիտր ջուր է քիչ խմում: Եթե օրվա մեջ Արթուրը մեկ լիտր շատ է ջուր խմում, ապա յոթ օրում յոթ լիտր ջուր շատ կխմի: 

21-7=14

14+21=35 կամ

21-7=14

14+21=35

Անահիտ Հարությունյան

Սկզբում սովորողները կկարդան խնդիրը, կփորձեն ինքնուրույն հասկանալ: 

Սովորողների հետ կհիշենք, որ 1 շաբաթը 7 օր է։
Հետևաբար՝ Արթուրը մեկ շաբաթում կխմի 21 լիտր ջուր (7x3=21),

Աշոտը՝ 14 լ ջուր (7x2=14): Իսկ միասին կխմեն 21լ+14լ=35լ:

Ծաղիկ Գասպարյան

Երրորդ դասարանի սովորողները կկարողանան  խնդիրը հստակ պատկերացնել և լուծել աղյուսակ կազմելու միջոցով։ Կկազմենք աղյուսակ (նկար 1)՝  երկու սյունակով (տղաների անունները) և 7 տողով (շաբաթվա օրերը):

Արմենի սյունակի բոլոր տողերում կգրենք 3, քանի որ ամեն օր խմում է 3լ, իսկ Աշոտի սյունակի տողերում՝ 2:

Աղյուսակի վերջից կավելացնենք ևս մեկ տող՝ ընդամենը (նկար 2) և կհաշվենք, թե  քանի լիտր ջուր է խմել տղաներից յուրաքանչյուրը։ Երրորդ դասարանի սովորողները կկարողանան ինչպես գումարել այնպես էլ բազմապատկել, կստանանք, որ Արմենը խմել է 21լ (3x7=21), իսկ Աշոտը՝ 14 լ (2x7=14): Խնդիրը պահանջում է գտնել, թե որքան ջուր կխմեն մեկ շաբաթում միասին, հետևաբար կգումարենք ստացված թվերը՝ 14+21=35։

Անահիտ Մելքոնյան

Պատասխան՝ 35լ։
2․ Դասարանի 23 սովորող խաղում էր պահմտոցի։ Նրանցից մեկը փնտրողն էր։ Որոշ ժամանակ անց նա գտավ 18 սովորողի։ Այդ ժամանակ քանի՞ սովորող էր թաքնված:
Այս խնդիրը կլուծենք հենց պահմտոցի խաղալով։ 23 սովորողներից մեկը կգտնի 18 սովորողի, իսկ մնացած թաքնվածներին կխնդրենք դուրս գալ և կհաշվենք։ Կարելի է կազմակերպել նույնիսկ դասարանում ու ոչ հենց 23 սովորողով, այլ 30, սովորողները թաքնվեն սեղանների տակ, հետո կխնդրեմ, որ որոշ սովորողներ դուրս գան ու կհաշվենք սեղանի տակ մնացածներին։

Մարիամ Մանասյան

Խնդիրը կլուծենք խաղալով: Պահմտոցի խաղացողները կլինեն 23-ը, որից մեկը կլինի փնտրողը:

Կարևոր է ` խնդրի մեջ հասկանանք, որ խաղացողների ցանկում է նաև փնտրողը:

Խաղացողների թվից կհանենք փնտրողին, այնուհետև գտնված սովորողներին, արդյունքում կստանանք 4 սովորող:

Այսինքն` 23-18-1=4

Սրբուհի Ներսիսյան

Քանի որ պահմտոցի խաղում էին 23 սովորող, նրանցից մեկը փնտորղն էր, և նա գտել էր 18 սովորողի, ապա կարող ենք խնդիրը լուծել հետևյալ հաշվարկի միջոցով՝
23 –  1 – 18 =  4

Մարիամ Խաչատրյան

Նելի Թովմասյան
Թամար Մարիմյան
Պատասխան՝ 4։
3․ Արջը մեկ ժամում ուտում է 5կգ մեղր: Ամենաշատը որքա՞ն մեղր կուտի մեկ օրում, եթե նա օրական քնում է 20ժ:
Քանի որ օրն ունի 24 ժամ, իսկ արջը, ըստ խնդրի  պայմանի, քնում է օրական 20 ժամ , ուրեմն նա արթուն է 4 ժամ :

 Ենթադրվում է, որ արջը քնած ժամանակ մեղր չի ուտելու, իսկ արթուն ժամանակը տրամադրելու է մեղր ուտելուն, ապա 4 ժամում կուտի 20 կգ մեղր : / 5x4=20 / 

Անահիտ Ավագյան

Կքննարկենք, թե օրը քանի ժամ ունի, և 1 օրվա 24 ժամից կհանենք արջի քնած ժամերը` 20, կմնա 4 ժամ։

Քանի որ 1 ժամում ուտում է 5կգ մեղր, 4 ժամվա համար`5+5+5+5=20կգ մեղր կուտի։

Ազնիվ Մանուկյան

Անի Գրիգորյան
Կքննարկենք՝ ինչ է օրը, քանի ժամ ունի 1 օրը:

Օրն ունի 24 ժամ, որից 20-ը քնում է:

Քանի՞ ժամ է արթուն մնում: 

Տարբերակներ՝
1 ժամ արթուն լինի, նորից քնի:
2 ժամ արթուն լինի, նորից քնի:
4 ժամ արթուն լինի, նորից քնի:
և այլն

Ուրեմն՝
24-20 քնած ժամանակը կստանանք 4 ժ՝ արթուն ժամանակը
1 ժամում կուտի 5 կգ մեղր

2 ժամում կուտի 10 կգ մեղր

3 ժամում կուտի 15 կգ մեղր

4 ժամում կուտի 20 կգ մեղր

Լուսինե Պետրոսյան Գ․
Գիտենք, որ մեկ օրը 24ժամ է։ Նախ 24-ից կհանենք 20 և կտեսնենք, որ արջը արթուն է մնում 4ժամ։ Առաջին պայմանն ասում է, որ մեկ ժամում ուտում է 5կգ մեղր, այսինքն 4 ժամում կուտի 4x5=20կգ։

24-20=4

4x5=20

Գոհար Սմբատյան

Պատասխան՝ 20կգ։
4․ Լիլին մեկ ժամում կարդաց գրքի 3, 4, 52, 53, 67, 68, 123, 124 համարի էջերը, իսկ Էդգարը մեկ ժամում կարդաց գրքից 5 թերթ: Ո՞վ ավելի շատ էջ կարդաց:

Սովորողների հետ խնդիրը լուծելու համար կվերցնենք ցանկացած գեղարվեստական գիրք, իրենց կարդացած հեքիաթի գրքերը և խնդրում նշված էջերը կնայենք։ Ուշադրություն կդարձնենք նաև գրքի թերթերին։ Կտեսնենք որ , օրինակ` 3, 4 էջերը նույն թերթի վրա են նշաված, այսինքն` գրքի երկու էջը մեկ թերթ է։ Այսպես՝ կսկսենք խնդրում նշված էջերը գտնել և միաժամանակ հաշվել թերթերը` նկատի ունենալով , որ երկու էջը մեկ թերթ է։ Լիլին ,ըստ էջերի ,կարդացել է 4 թերթ, իսկ Էդգարը՝ հինգ թերթ։ Ավելի շատ կարդացել է Էդգարը։

Մարգարիտ Հովնանյան

Այս խնդիրը կլուծենք հետևյալ ձևով, եթե Էդգարը կարդացել է 5 թերթ, իսկ մեկ թերթը ունի երկու էջ, թերթերը վերածելով էջերի կստացվի, որ  Էդգարը կարդացել է 10 էջ: Քանի որ Լիլին կարդացել է 8 էջ, հետևաբար Էդգարը ավելի շատ էջ է կարդացել:

Լուծում՝ 5x2= 10, 8<10

Դասարանում սովորողների հետ այս խնդիրը կլուծենք գրքի օգնությամբ՝ հաշվելով գրքի թերթերը և էջերերը: 

Արմինե Մնացականյան

Քանի որ 3 և 4, 52 և 53, 67 և 68, 123 և 124 հաջորդական էջեր են, ապա համարվում են մեկ թերթ, ուստի կհամարենք, որ Լիլին կարդաց 4 էջ։   Էդգարն ավելի շատ կարդաց, քանզի նշված էր, որ նա կարդացել է 5 թերթիկ։

Մելինե Սիմոնյան

Նախ կկարդանք խնդիրը, կհասկանանք պահանջը, այնուհետև կխոսենք թերթի  և էջի  մասին. Որպեսզի ավելի լավ պատկերացում կազմենք, կվերցնենք որևէ գիրք և կտեսնենք թերթի և էջի տարբերությունը, կտեսնենք, որ երկու էջը մեկ թերթ է, այնուհետև խնդիրն արդեն հեշտությամբ կլուծենք:( խնդիրը հնարավորություն կտա նաև սովորել-կրկնելու զույգ և կենտ թվերը): 

Տվյալ խնդրում ասվում է, որ  Լիլին մեկ ժամում կարդաց գրքի 3, 4, 52, 53, 67, 68, 123, 124 համարի էջերը, իսկ Էդգարը մեկ ժամում կարդաց գրքից 5 թերթ: Լիլիի դեպքում էջերն է նշված, իսկ Էդգարի դեպքում` թերթերը: Նախ կհաշվենք, թե քանի էջ է կարդացել Լիլին. կտեսնենք, որ Լիլին կարդացել է 8 էջ, այնուհետև էջերը կմիացնենք և կհաշվենք նաև թերթերով. այսպես` 3,4= 1թ., 52,53= 2թ., 67,68=3թ., 123,124=4թ. էստեղ կտեսնենք, որ Լիլին 8 էջ, բայց 4 թերթ է կարդացել ու այս թիվն էլ կհամեմատենք էդգարի կարդացած թվի հետ, եթե Էդգարը կարդացել է 5 թերթ ու մենք հասկացանք, որ երկու էջն է մեկ թերթ, ուրեմն դժվար չի լինի հաշվել նաև Էդգարի կարդացած էջերի քանակը` 5 թերթ= 10 էջ , իսկ 10-ն էլ  մեծ է 8-ից, այսպիսով կստացվի, որ  Էդգարն ավելի շատ է կարդացել, քան Լիլին: 

Քրիստինե Հովսեփյան

Պատասխան՝ Էդգարը։
5․ Լողավազանում լողում էր 10 ճամբարական, ընդ որում՝ ճամբարականներից աղջիկները 4-ով շատ էին տղաներից: Ճամբարականներից քանի՞ տղա և քանի՞ աղջիկ էր լողում լողավազանում:
Խնդիրը նախ սովորողները կկարդան, որից հետո կհետևեմ քննարկումներին։ Քննարկման արդյունքում միշտ էլ հետաքրքիր լուծումներ են առաջարկում սովորողները։ Հետո կսկսենք խաղալ այս խնդիրը։ Երեխաներից երկուսին կնշանակեմ խաղավար, իսկ մնացածը կլինեն օգնականներ։ Խաղավարների օգնությամբ կփորձեն կազմել այնպիսի խումբ, որ լողորդների թիվը լինի տասը, աղջիկներն էլ տղաներից 4-ով շատ լինեն։

Խաղից հետո կփորձեմ բացատրել․ եթե սկզբում տաս սովորողից առանձնացնեիք չորս աղջիկներին, որոնք ավելի էին տղաներից, ապա կմնային վեց լողորդ՝ երեք աղջիկ, երեք տղա։ Այնուհետև երեք աղջիկներին կավելացնեք չորս աղջիկ և կիմանայիք, որ լողավազանում լողում են երեք տղա և յոթ աղջիկ։

Խնդիրը կարելի է նաև նկարելով լուծել։

Սեպտեմբերի առաջին շաբաթվա ընթացքում կլուծեմ սովորողներիս հետ։

Արմինե Գյոնջյան

Քանի որ աղջիկները 4-ով շատ էին տղաներից, որպեսզի լինեն հավասար հարկավոր  է 10-4=6 և 6:2=3տղա, իսկ աղջիկները 4+3=7 աղջիկ։

Գայանե Թորոսյան

Քանի որ աղջիկները տղաներից շատ են, ուրեմն ընդհանուր երեխաների թվից կհանենք աղջիկների թիվը, իսկ տարբերությունը կբաժանենք երկու հավասար մասի ու կիմանանք,  թե քանի տղա կա։ Վերջում կգումարենք 4, որ գտնենք աղջիկների քնակը։

Երկու թվեր, որոնց գումարը հավասար է տասը հետևյալն է.

5+5=10

6+4=10

7+3=10

8+2=10

9+1=10

Այս թվերից միայն 7 և 3 թվերն են, որոնց գումարը հավասար է 10, տարբերությունը ՝ 4: Այսինքն Ճամբարականներից 7-ը աղջիկ էին, 3-ը՝ տղա:

Սեդա Խաչատրյան

Պատասխան՝ 3 տղա, 7 աղջիկ։
6․ Արեգն ու Մարիամը  ծիրանը  հավաքում էին դույլի մեջ։ Արեգը դույլից վերցրեց 4 ծիրան, իսկ Մարիամը մնացած ծիրանների կեսը բաժանեց ընկերներին: Արդյունքում դույլի մեջ մնաց 7 ծիրան: Սկզբում դույլի մեջ քանի՞ ծիրան կար:
Վերջից լուծվող խնդիր է։ 7-ին կավելացնենք 7, հետո էլ մյուս 4-ը ու կտեսնենք, որ դույլում սկզբում  կար 18 ծիրան։

Լուսինե Պետրոսյան Ռ․
Խնդիրը լուծել ենք վերջից։

Մեր այգու մրգերից 7 խնձոր վերցրեցինք, ավելացրեցինք ևս 7-ը ու վերջում` 4 խնձոր։ Ստացանք 18։

Հետո աղջիկս սկսեց բաժանել։ 4-ը տվեց եղբորը, 14-ը «մի հատ ինձ, մի հատ քեզ» խաղի միջոցով  բաժանեց երկու մասի ու իր մոտ մնաց խնդրում նշված 7 խնձորը։

Էլյա Գրիգորյան

Լուծում՝

7×2=14
14+4=18

Լիլիթ Սահակյան

Պատասխան՝ 18։
7․ Երկնիշ թվի թվանշանների արտադրյալը 21 է: Որքա՞ն է այդ թվի թվանշանների գումարը։
Ունենք երկնիշ թիվ, որի թվանշանների արտադրյալը 21-ն է։

21 -ից պարզ է դառնում, որ այդ թվանշանները կարող են լինելը 3-ը  և 7-ը։ 

3 և 7 թվանշանների գումարը հաշվելով կստանանք 10։

Կարինե Խառատյան

Եթե երկնիշ թիվը 37-ն է, ապա այդ թվերի գումարը 10-ն է: 

Տաթև Սահակյան

Քանի որ երկնիշ թվերից միայն 37 կամ 73 թվերի թվանշանների արտադրյալը կարող է ստացվել 21, ապա՝ 3+7=10։ Թվանշանների գումարը կլինի 10։

Անի Հակոբյան

Քանի որ իմ դասարանի սովորողները դեռ բազմապատկում չեն անցել, խնդիրը կփորձենք լուծել հետևյալ կերպ՝

սկզբում կհասկանանք, թե ինչ է նշանակում երկնիշ թվի թվանշաններ, որոնք են երկնիշ թվերը, հետո արտադրյալի մասին կխոսենք: Կվերցնենք օրինակ 12 երկնիշ թիվը, 1x2  կստացվի 2, հետո հերթով` առաջին երկնիշ թվից սկսած, կփորձենք թվանշաններով խաղալ․ օրինակ՝ 10 թիվը՝ 1x0=0, 11 թիվը՝ 1x1=1 մինչև կհասնենք 37 թվին, 3 հատ 7 կգումարենք իրար՝ 7+7+7: Հաշվելով կստանանք 21: Հետո կկարդանք խնդրի պահանջը՝ որքա՞ն է այդ թվի թվանշանների գումարը, 3+7=10 

Սովորողներին կհուշեմ, որ մեկ հատ էլ երկնիշ թիվ կա, որի թվանշանների արտադրյալը 21  է։ Կսպասեմ, որ գտնեն թիվը՝ 73

Լուսինե Գասպարյան

Պատասխան՝ 10։
8․  Լողավազնի տոմսի արժեքը մեծահասակների համար 1000 դրամ է, երեխաների համար` 500 դրամ։ Հայրիկը որքա՞ն պետք է վճարի՝ իր երեք երեխաների հետ լողավազան գնալու համար:
Խնդիրը մի լավ կարդալ, քննարկելուց հետո, սկսում ենք Panit նկարչական ծրագրով նկարել խնդիրը։ Նախ կնկարենք մարդկանց՝ 3 երեխաներին և հայրիկին ։ Այնուհետև յուրաքանչյուրի մոտ գրում ենք տոմտի արժեքը։ Քանի որ լողավազնի տոմսի արժեքը մեծահասակների համար 1000 դրամ է, երեխաների համար` 500 դրամ, ստացվում է 3 հատ 500 դրամ  և մեկ 1000 դրամ։

Գումարում ենք իրար երեխաների տոմսի արժեքները 500+500+500= 1500 դրամ և ավելացնում մեկ մեծահասակի 1000 դրամը։

500+500+500=1500
1500+1000=2500

Հայրիկը միասին կվճարի 2500 դրամ

Մարինե Մանուկյան

Խնդիրը լուծելու համար կարող ենք պատրաստել խաղաքարտեր` 500 և 1000 դրամանոց և լողավազան մտնելիս սաները վճարեն։ Խնդիրը կարելի է փոփոխել և խաղաքարտերը օգտագործել։

Մարգարիտ Թամազյան
Հայրիկն իր համար պետք է վճարի 1000 դրամ, իսկ երեք երեխաների համար՝ 1500 դրամ։ Այսինքն՝ հայրիկը երեք երեխաների հետ լողավազան գնալու համար պետք է վճարի 2500 դրամ։
Մանուշակ Աբրահամյան

Պատասխան՝ 2500 դրամ։
9․ Ագարակում կան 3 ձի, 4 սագ, 2 բադ և մի քանի հավ:  Քանի՞ հավ կա Ագարակում, եթե բոլորը միասին ունեն 44 ոտք։

Նախ խնդիրն ուշադիր կկարդանք, կպատմենք, կքննարկենք, թե քանի ոտք ունեն ձիերը, սագերը, բադերը և հավերը։ Կպարզենք, որ ձին ունի 4 ոտք, սագը՝ 2 ոտք, բադը՝ 2 ոտք, հավը՝ 2 ոտք։ Վստահ եմ, որ սովորողներն իրենց գյուղերում կամ կրթահամալիրի Ագարակում տեսել են ձիեր, սագեր, բադեր ու հավեր։ Եթե չիմանան, ապա կդիմենք համացանցի օգնությանը, կօգտվենք google-ից։
Հետո կբերենք աղյուսակի տեսքի՝

	1 ձի
	4 ոտք

	2 ձի
	8 ոտք

	3 ձի
	12 ոտք


	1 սագ
	2 ոտք

	2 սագ
	4 ոտք

	3 սագ
	6 ոտք

	4 սագ
	8 ոտք


	1 բադ
	2 ոտք

	2 բադ
	4 ոտք


Այսքանն եղավ 24 ոտք՝ 12 + 8 + 4 = 24

Մնացին հավերը։

Ըստ խնդրի բոլորը միասին ունեն 44 ոտք, այսինքն 20 ոտք ունեն հավերը` 44 - 24 = 20։ Պարզ է, որ 20 ոտք կարող է ունենալ 10 հավը՝ 20 ։ 2 = 10։

Կարինե Մամիկոնյան

Ձին ունի 4 ոտք, հետևաբար 3 ձին կունենա 3×4=12 ոտք, սագն ունի 2 ոտք, 4 սագը կունենա 4×2=8 ոտք, բադն ունի 2 ոտք, 2 բադը կունենա 2×2=4 ոտք։ Բոլորը միասին (ձիերը, սագերը, բադերը) կլինի 12+8+4=24 ոտք 44-24=20 (հավերի ոտքերի քանակը) Ու քանի որ հավն ունի 2 ոտք, կլինի 20÷2=10 հավ
Սաթենիկ Քարաջյան

Սկզբում կհիշենք թե կենդանիներից յուրաքանչյուրը քանի ոտք ունի: Հետո արդեն ըստ կենդանիների թվի կհաշվենք ոտքերը

1 ձին- 4 ոտք

3ձին- 3 . 4=12

1սագ - 2 ոտք

4 սագ - 4 . 2= 8

 1բադ  - 2ոտք

2 բադ - 2. 2=4

Հետո ոտքերի քանակը կգումարենք իրար 12 + 8 + 4=24

44 - 24= 20

Եթե 1 հավը ունի երկու ոտք 10 հավը կունենա 20 ոտք:

Աշխեն Թադևոսյան

Սկզբում կնկարենք կենդանիներին։Սովորողների հետ կխոսենք,թե որ կենդանին քանի՞ ոտք ունի։

Ձին ունի 4 ոտք, 3 ձին միասին` 12 ոտք։

Բադը  2 ոտք ունի։ 2×2=4 ոտք

Սագը ունի 2֊ոտք։ 4×2=8ոտք

Եթե հաշվենք ձիերի, բադերի և սագերի ոտքերը միասին կստացվի` 12+4+8=24 ոտք

Կենդանիների ոտքերի ընդհանուր քանակից կհանենք 24֊ը։ 44֊24=20

Քանի որ հավը 2 ոտք ունի, 20֊ը կբաժանենք 2֊ի կստանանք 10

Ագարակում կա 10 հավ

Հռիփսիմե Առաքելյան
Գիտենք, որ մեկ ձին ունի 4 ոտք, 3 ձիերը կունենան 4+4+4= 12 ոտք

Մեկ սագն ունի 2 ոտք, 4 սագերը կունենան 2+2+2+2= 8 ոտք

Մեկ բադն ունի 2 ոտք, 2 բադերը կունենան 2+2= 4 ոտք

Միասին կլինի 12+8+4=24 ոտք:

Մնում է գտնենք հավերի թիվը: Գիտենք, որ բոլոր կենդանիների ոտքերը միասին 44-ն են: Գտել ենք մեզ հայտնի թվով կենդանիների ոտքերի ընդհանուր թիվը՝ 24: 44-24-20: Եթե մեկ հավն ունի 2 ոտք, կնկարենք այնքան հավ, որոնց ոտքերի գումարը միասին կլինի 20: Արդյունքում կգտնենք, որ ագարակում կա 10 հավ:

Նաիրուհի Համբարձումյան

Պատասխան՝ 10։
10․ Նայելով նկարին՝ գտի՛ր հարցականի փոխարեն թաքնված թիվը:

 Սաթենիկ Սիմոնյան
Սկզբում  կդիտարկենք բուրգի առաջին շարքի թվերը։ Կտեսնենք հաջորդական թվեր։ Եթե փորձենք գումարել այդ թվերից ցանկացած հարևան թիվ, ապա կստանանք վերևի թիվը։ 

Օրինակ՝ 1 + 2 = 3

                  2 + 3 = 5 

Հետո կդիտարկենք բուրգի 3 - րդ շարքի թվերը, դրանք ստացվել են 2-րդ շարքի հարևան  թվերի գումարից՝ 3 + 5 = 8 ,

  5 + 7 = 12,   7 + 9 = 16

Ուստի բուրգի 4-րդ շարքի թվերը ստանալու համար պետք է 3-րդ շարքի թվերը գումարենք իրար՝ 8 + 12  =20, 12 + 16 = 28

Վերջում բուրգի գագաթի թիվը հավասար կլինի 48։

Մարի Միքայելյան

Բուրգի ներքևի յուրաքանչյուր զույգ թվերի գումարը հավասար է վերևում գրված թվին։ Վերջին թիվը կլինի 48։

Տաթև Թամազյան

Նկարը փորձենք դիտարկել, որպեսզի գտնենք օրինաչափությունը։ Ուղղահայաց դիտարկման դեպքում օրինաչափությունը տողի մակարդակով է, այսինքն առաջին տողում թվերը 1-5 հաջորդականությամբ են, 2-րդում թվերը աճում են +2, 3-րդ տողում +4։ Իսկ 4-րդ տողը լրացնելու համար այս օրինակով օրինաչափություն չգտա։
Այսպիսով, երկու իրար կողք վանդակների գումարը կազմում է վերևի վանդակի թիվը։
Օրինակ 1+2=3
2+3=5 ապա 7, 9, 8, 12, 16
Հետևաբար կլինի 20, 28, իսկ հարցականի փոխարեն՝ 48

Արաքս Հովհաննիսյան

Պատասխան՝ 48։
